
SUĠĠERIMENTI

Il-Kumitat għall-Affarijiet Barranin jistieden lill-Kumitat għall-Baġits, bħala l-kumitat 
responsabbli, biex jinkorpora s-suġġerimenti li ġejjin fil-mozzjoni għal riżoluzzjoni tiegħu:

1. Jenfasizza li l-Unjoni Ewropea bħala attur globali għandha r-responsabbiltà li 
tikkontribwixxi għaż-żamma tal-paċi u l-istabbilità, l-iżvilupp ekonomiku u r-rispett għall-
valuri fundamentali u d-drittijiet tal-bniedem mad-dinja kollha;

2. Ifakkar fir-rwol tal-UE li sseddaq il-kooperazzjoni multilaterali bil-għan li tippromwovi 
azzjoni kollettiva sabiex tilqa’ għall-isfidi internazzjonali;

3. Iwissi li l-UE tirriskja l-marġinalizzazzjoni internazzjonali jekk il-politika barranija tagħha 
jibqa’ jkollha nuqqqas ta’ finanzjament;

4. Jenfasizza l-bżonn li jkun ipprovdut appoġġ adegwat għall-pajjiżi ġirien tan-Nofsinhar tal-
Meditterran sabiex tingħatalhom għajnuna biex jagħmlu t-tranżizzjoni għad-demokrazija u 
jibnu istituzzjonijiet demokratiċi, inkluż appoġġ għas-soċjetà ċivili;

5. Itenni li r-relazzjonijiet tal-UE mal-Amerika Latina huma neqsin mill-finanzjament meta 
wieħed iqis is-sħubija strateġika bejn iż-żewġ reġjuni, kif ukoll il-potenzjal tal-Amerika 
Latina bħala reġjun emerġenti u ċentru ta’ tkabbir ekonomiku. Dan in-nuqqas ta’ 
finanzjament adegwat huwa aggravat b’mod speċjali bl-imblukkar tal-allokazzjoni ta’ 
fondi mill-programm ICI+ minħabba li l-bażi legali għall-parteċipazzjoni ta’ bosta pajjiżi 
Latini Amerikani intitolati biex jibbenefikaw mill-ICI+ għadha ma ġietx adottata;

6. Jitlob li jkun hemm strateġija ċara għall-Palestina li tgħaqqad l-għajnuna finanzjarja tal-
Unjoni Ewropea ma’ rwol politiku akbar tal-UE fil-proċess tal-paċi; għalhekk, jindika l-
punt li l-għajnuna finanzjarja għall-Palestina għandha tirrifletti l-importanza strateġika tal-
Lvant Nofsani għall-Unjoni Ewropea; huwa tal-opinjoni li meta tkun qed tiġi 
programmata l-assistenza meħtieġa, il-Kummissjoni għandha tibni fuq l-esperjenza 
miksuba u l-istima tal-bżonnijiet li hemm, u għalhekk għandha tkun tista’ talloka l-fondi 
meħtieġa biex tikkontribwixxi għall-vijabilità tal-awtoritajiet Palestinjani u għall-proċess 
ta’ paċi fil-Lvant Nofsani; għalhekk jinsisti li l-ammont allokat għall-2012 għandu jkun, 
bħala minimu, l-istess bħal dak li ntefaq fl-2011;

7. Huwa konvint li żieda tar-riżorsi finanzjarji hija meħtieġa, iżda mhijiex biżżejjed biex 
tiggarantixxi l-effettività tal-azzjoni esterna tal-UE – aktar flessibbiltà u rapidità fl-għoti 
tal-għajnuna finanzjarja huma meħtieġa wkoll; jitlob, għalhekk, għal aktar flessibbiltà 
bejn l-intestaturi tal-perspettivi finanzjarji u 'l fuq minn tali intestaturi; huwa favur ir-
reviżjoni tal-perspettivi finanzjarji li jkunu jistgħu jippermettu li l-UE tirreaġixxi b’mod 
rapidu għall-kriżijiet, hekk li tingħata konsiderazzjoni sħiħa għall-prijoritajiet politiċi;

8. Jenfasizza madankollu l-bżonn li tingħata iktar flessibilità u tiġi żgurata għajnuna aktar 
immirata, partikolarment fir-rigward tas-soċjetà ċivili, inkluż fil-livelli lokali, billi jiġi 
żgurat approċċ minn isfel għal fuq; jitlob ukoll analiżi komprensiva tal-effiċjenza tal-
ENPI b’koordinazzjoni  ma’ strumenti oħrajn bil-għan li jsir użu aħjar mill-istrumenti 
finanzjarji disponibbli fir-relazzjonijiet tal-UE mal-ġirien tan-Nofsinhar u tal-Lvant sabiex 

jiġi żgurat li l-għajnuna għall-iżvilupp tintuża b'mod adegwat fil-pajjiżi benefiċjarji;

9. Jemmen li riżorsi xierqa għandhom jiġu pprovduti wkoll sabiex jiġu żviluppati 
relazzjonijiet strateġiċi mal-pajjiżi  BRICs (Brażil, Russja, Cina u Afrika ta’ Isfel) għall-
finanzjament ta’ attivitajiet mhux tal-Għajnuna Uffiċjali għall-Iżvilupp (ODA)  b’mod 
partikulari biex ikopru finanzjament finanzjarju u tekniku  għall-kooperazzjoni f’oqsma 
ta’ interess reċiproku bejn l-UE u dawn il-pajjiżi; 

10. Ifakkar li l-Istrument għall-Istabbilità jipprovdi fondi f’sitwazzjonijiet ta’ kriżi jew għal 
kriżijiet emerġenti meta għajnuna finanzjarja f’waqtha ma tistax tkun ipprovduta minn 
sorsi oħrajn tal-UE; iqis li t-tnaqqis propost għall-baġit tal-IfS għall-2012 huwa 
sproporzjonat, inkonsistenti mal-prijoritajiet politiċi u jinjora l-klima politika fraġli li 
hemm f’bosta reġjuni fl-inħawi tagħna u lilhinn minnhom;

11. Jiddispjaċih li attwalment ftit hemm trasparenza dwar in-nefqa għall-missjonijiet tas-
CDSP u jtenni l-appoġġ tiegħu għat-twaqqif ta’ linji speċifiċi tal-baġit għall-missjonijiet 
maġġuri tas-CDSP;

12. Jemmen li jista' jkun hemm iffrankar billi jiġu identifikati azzjonijiet li jkopru l-istess 
affarijiet kif ukoll ineffiċjenzi fl-intestaturi kollha, u billi jiġu identifikati l-oqsma li fihom 
ir-riżultati mhumiex konformi mal-aspettattivi u t-talbiet tal-Parlament Ewropew;


